
Calcuttara begira 

Ametsen basoa. Calcuta Ondoan gobernuz kanpoko erakundeak antolatutako ekimenaren bidez, Calcuttako haurren aldeko eskariak egin dituzte Donostiara bildutako gaztetxoek 

aitziber arzallus - DONOSTIA 

Pablok 12 urte ditu eta donostiarra da. Calcuttako (India) haurrek bizitza berri bat izan dezaten nahi du. Ane ere Donostiakoa da eta 9 urte ditu. Calcuttako gaztetxoei alaitasuna eta zoriontasuna opa die. Legazpiko (Gipuzkoa) Eñautek, 11 urteko mutikoak, haiek idazten ikastea amesten du. Lasarte-Oriako (Gipuzkoa) Alaitzek, berriz, Calcuttako haurrek goserik ez pasatzea du buruan. 

Mezu horiek eta beste hainbat helarazi zizkieten Calcuttako umeei atzo egun osoan Donostiako Gipuzkoa plazara gerturatutako haurrek. Calcuta Ondoan garapenerako gobernuz kanpoko erakunde katolikoak eta Donostiako Udalak antolatutako Ametsen Basoa ekimenaren harira, Calcuttako eta Donostiako gaztetxoak harremanetan egon ziren pantaila erraldoi baten bidez. Nahiz eta elkarrengandik milaka kilometrora egon, antzeko ekintzak aldi berean egiteko aukera izan zuten. 10:30ean ekin zioten lanari. Kristian Pielhoff telebistako aurkezlearen laguntzaz, egurrezko zuhaitzak egin eta margotu zituzten. Ondoren, zuhaitz biluzi horiek janzteko, Calcuttako haurren aldeko eskariak idatzi zituzten kartoi mehez egindako hostoetan. Eta, azkenik, zuhaitzetan itsatsi zituzten, Ametsen Basoa osatuz.Horretaz gain, beste zenbait ekintzetan ere hartu zuten parte. Aurpegia margotzeko karpatik pasatu eta apain-apain jartzea aukeretako bat baino ez zen izan. Hamaika istorio dibertigarri entzun zituzten Peio Añorga ipuin kontalariarekin, eta 12.00etan, ederki astindu zituzten giharrak Oreka TX taldearen emanaldian. Gurasoek ere izan zuten denbora zertan igaro, Bidezko Merkataritzaren azokatxoa ikusiz. Calcuttako bitxiak, Kubako rona, Kolonbiako kafea, Venezuelako kakaoa eta munduko txoko askotatik ekarritako produktu sorta bikaina eskura jarri zituzten, herri txiroenen gizarte garapena bultzatzeko helburuarekin.Hori guztia, Calcuta Ondoan erakundearen Ashabari proiektuaren urtemuga ospatzeko egin zuten. Jada, bost urte igaro baitira Calcuttako behartsuenentzat aterpetxea eta osasun etxea eraiki zituztenetik. 

